
ALERTA 
 

Belun Nia Sistema Atensaun no Responde Sedu (AtReS) 

  
INSIDENTE VIOLÉNSIA NO KRIME ELEITORÁL 107 AKONTESE IHA TEMPU KONSOLIDASAUN NO 

DURANTE KAMPAÑA ELEISAUN ANTESIPADA PARLAMENTÁR 2018  
(Dili, 10 Maiu 2018) 

 
Bazeia ba rezultadu monitorizasaun Belun liu husi nia Sistema Atensaun no Responde Sedu (AtReS)1 
hetan insidente violénsia no krime eleitorál ne’ebé akontese iha tempu konsolidasaun no kampaña ba 
eleisaun antesipada parlamentár 2018, hatudu iha maturidade polítiku ne’ebé aas husi povu, nune’e la 
rejista insidente grave. Maske nune’e, Sistema AtReS mós rekolla krime eleitorál no iregularidade ne’ebé 
akontese durante konsolidasaun no tempu kampaña ba eleisaun antesipada parlamentár hamutuk 107. 
Husi númeru irregularidade no krime eleitorál, akontese dala 84 mak konsidera irregularidade ka krime 
eleitorál tanba kampaña la tuir regra. Maibé aktu violénsia ka konfrontasaun entre militante akontese dala 
20. Krime eleitorál 107 nee akontese iha tempu konsolidasaun hamutuk 10 no iha tempu kampaña 
hamutuk 97. 
 
Dadus ne’ebé rekolla husi krime eleitorál ka irregularidade akontese dala 84 ho númeru aas liu mak 
hanesan: hala’o kampaña eleitorál la tuir oráriu ne’ebé CNE determina ona, defamasaun no uza liafuan 
kro’at entre lider partidu polítiku, sosa votu liu husi entrega premiu oi-oin ba militante, kampaña involve 
labarik minoridade, halo pertrubasaun no ameasa ba militante husi partidu ida ba partidu seluk, uza 
patrimóniu estadu ba atividade partidu. 
 
Krime eleitorál ka irregularidade ne’ebé hamosu aktu violénsia hamutuk 20 ho nia forma mak hanesan 
violénsia Fíziku liu husi baku malu, tuda malu, tuda uma, tuda karreta rezulta ema kanek, karreta estragu 
no uma hetan estragu, akontese dala 10. Violénsia fíziku sériu liu mak akontese iha loron 5 Maiu 2018 iha 
Postu Administrativu Uatulari, militante hetan tuda iha dalan bainhira fila husi kampaña. Hetan kanek na’in 
16 no kanek grave na’in 2 tanba hetan tuda ho fatuk. Violénsia Símboliku liu husi estraga bandeira 
partidu no les pamfletu ka atributu partidu, taa ai-riin bandeira no sunu no estragu bandeira partidu, hatún 
dignidade lider partidu polítiku balun liu husi media sosiál akontese dala 7. Violénsia Verbal liu husi 
haksesuk malu, tarata ka insulta malu, tolok malu entre militante partidu polítiku akontese dala 3. 
 
Fatin akontese insidente violénsia eleitorál hirak ne’e mak iha Munisipiu Dili akontese dala 27, Munisipiu 
Ainaru no Munisipiu Ermera ho ida-idak akontese dala 15, Munisipiu Vikeké 13, Munisipiu Baukau 10, 
Munisipiu Covalima 9, RAEOA dala 7, Munisipiu Likisá 6 no Munisipiu Bobonaru 5. 
 
Dadus hatudu katak, maioria irregularidade no violénsia eleitorál hirak ne’e akontese tanba:  
 
a) Lider polítiku balun halo defamasaun ba malu hamosu provokasaun entre militante iha tempu 

kampaña, ho violénsia fíziku ne’ebé rezulta ema kanek, uma estragu, karreta estragu no propriedade 
seluk hetan estragu;  

b) Partidu polítiku balun fó prémiu oi-oin hanesan fahé sasán konstrusaun no seluk tan ne’ebé partidu 
seluk konsidera sosa votu hamosu provokasaun entre militante partidu;  

c) Uza rede organizasaun balun ne’ebé tuir lei bandu ona hanesan organizasaun arte marsiál balun 
ne’ebé kriminaliza ona tuir lei hamosu violénsia entre rede refere; 

d) Partidu balun sei kontinua lori militante husi munisipiu ida ba fali munisipiu seluk ne’ebé hasoru malu 
iha dalan, halo provokasaun no insulta liafuan kro’at ba malun no hamosu violénsia fíziku; 

e) Obriga militante balun tama ba partidu seluk hamosu violénsia fíziku. 
 

                                                           
1
 Sistema Atensaun no Responde Sedu (AtReS) kobre iha postu administrativu 31 iha munisipiu 9 inklui RAEOA no monitorizadór 

hamutuk na’in 31 (Feto 8 no Mane 23) iha baze. Monitorizadór na’in 1 kada Postu Administrativu. 

      Rekomendasaun Xavi no Asaun Imediatu Antes Loron Votasaun, nomos Aksaun Prevensaun 

Depois Loron Eleisaun no Hadi’ak ba Futuru 

 
Eleisaun Antesipada Parlamentár 2018 ne’ebé kompete husi partidu polítiku no bloku koligasaun 
partidaria 8, iha poténsia bele mosu konflitu iha tempu votasaun, tempu kontajen de votu, depois kontajen 
to’o anunsia rezultadu no forma governu foun, tanba ne’e Belun rekomenda ba: 
 

 Lider Partidu Polítiku sira hodi respeitu lei eleisaun ba prevene iregularidade no krime eleitorál 
nomos uza linguajen edukativu atu la-influensia militante no simpatizante sira hodi provoka 
situasaun ho poténsia bele mosu violénsia;  

 Lider partidu polítiku sira atu nafatin mantén ho haforsa liafuan dame ba militante sira hodi tuir 
prosesu demokrasia ne’e ho hakmatek no respeita lei ne’ebé vigora ona; 

 Husu ba partidu polítiku sira atu respeita malu no asegura informasaun ba militante sira atu la-
kria insulta malu ho liafuan kro’at no provoka malu iha tempu votasaun no kontajen votu; 

 Órgaun seguransa, STAE no CNE hodi mantén kooperasaun no kolaborasaun iha sentru 
votasaun atu votante sira partisipa ho konfortavel, livre husi intimidasaun; 

 CNE no parseiru dezenvolvimentu balun ne’ebé halo knaar observasaun iha tempu eleisaun 
hodi halo servisu imparsialidade, tuir prosesu votasaun no kontajen to’o remata no kobre area 
remota sira ne’ebé monta ona sentru votasaun; 

 Polísia Nasionál Timor-Leste (PNTL) ho apoiu F-FDTL atu mantén nafatin seguransa iha 
tempu votasaun no prosesu kontajen votu, to’o anunsiu rezultadu no forma governu foun, liu-
liu iha area sira ne’ebé sai hanesan risku ba konflitu, nune’e prevene provokasaun no 
violénsia; 

 Polísia Nasionál Timor-Leste (PNTL) ho apoiu F-FDTL atu halo seguransa mós iha fatin 
públiku sira hanesan estrada no mantén seguransa iha postu seguransa sira ne’ebé 
estabelese ona, inklui fatin poténsia ba risku violénsia; 

 Komunidade votante sira no partidu polítiku sira respeita prosesu demokrasia no prosesu 
polítiku ne’ebé hatuur ona iha konstituisaun RDTL no simu rezultadu eleisaun parlamentár 
2018 no hamutuk fó konfiansa ba Partidu Polítiku ne’ebé forma governu tuir povu nia desizaun 
ba dezenvolvimentu iha Timor-Leste. 

 
Belun sei publika relatóriu ho tuir dadus husi análize no rekomendasaun xavi sira ba eleisaun antesipada 
Parlamentár to’o rezultadu eleisaun ho kompleta tuir Belun nia area kobertura iha monitorizasaun, iha 
tempu badak tuir mai.  
 
Atu hetan informasaun liu tan, favor asesu mós sistema online Belun nia monitorizasaun ho vizita Belun 
nia website foun iha www.atres.belun.tl. Nomos bele kontaktu ami, Luis Ximenes iha 
luis.belun@gmail.com ka nú telemovel 7723 4406 no Jestor Sistema AtReS, Marilia Oliveira da Costa 
iha bylah.belun@gmail.com ka nú telemovel 7727 6671.  

